
Annotatsiya. Ushbu maqolada davlat ijtimoiy ahamiyatga ega loyihalarni — milliy iqtisodiyotning strategik muhim 
tarmoqlaridan tortib, milliy miqyosda xizmatlar ko‘rsatish yoki kichikroq mintaqaviy birlashmalarga xizmat ko‘rsatish uchun 
zarur bo‘lgan holatlarda, o‘zining moliyalashtirish manbalari yetarli bo‘lmaganda — biznes tuzilmalarini ushbu loyihalarga 
jalb qilishi hamda davlat va xususiy sheriklar o‘rtasidagi o‘zaro hamkorlik masalasining tobora dolzarb bo‘lib borayotgani 
yoritiladi. O‘zbekistonda bozor munosabatlariga o‘tishning ilk davridan boshlab aholini oldindan ijtimoiy himoyalash 
bo‘yicha zarur chora-tadbirlar amalga oshirib borildi. Shu maqsadda miqdori muntazam o‘zgartirilib turilgan ish haqi, 
pensiyalar, stipendiyalar, turli nafaqalar, kompensatsiya to‘lovlari, imtiyozlar hamda turli subsidiya va subvensiyalar, 
qulayliklar tarzidagi to‘lovlarni joriy etish usuli keng qo‘llanildi.

Rivojlangan mamlakatlar tajribasi shundan dalolat beradiki, bugungi kunda nomoddiy ishlab chiqarish sohasiga 
yo‘naltirilayotgan investitsiyalar o‘z samarasini bermoqda. Bu — mamlakatning ijtimoiy sohani rivojlantirish uchun 
ajratayotgan kapital qo‘yilmalari hisoblanadi. Mamlakatda kadrlar tayyorlash, ilmiy tadqiqot va ta’lim sohasiga qilinadigan 
xarajatlarning yil sayin oshib borishi intellektual potensialning ishlab chiqarishdagi eng muhim omilga aylanganidan 
dalolat beradi.

Kalit soʻzlar: Yangi O‘zbekiston, bozor iqtisodiyoti, ijtimoiy davlat, ijtimoiy yordam dasturi, aholining turmush darajasi, 
raqobatbardoshlik, biznes, iqtisodiy samaradorlik.
Abstract. This article examines the involvement of business entities in socially significant public projects — from 
strategically important sectors of the national economy to service areas operating at the national level or serving smaller 
regional groups — particularly in cases where the state lacks sufficient financial resources, making cooperation between 
public and private partners increasingly relevant. Since the early stages of Uzbekistan’s transition to a market economy, 
necessary measures for the preliminary social protection of the population have been implemented. For this purpose, 
mechanisms such as regularly adjusted wages, pensions, scholarships, various allowances, compensation payments, 
benefits, subsidies, subventions, and other social payments have been widely introduced.

The experience of developed countries demonstrates that investments directed toward the non-material production sector 
are yielding significant results. These represent the capital investments allocated by the state for the development of the 
social sphere. The annual growth in expenditures for workforce training, scientific research and education indicates that 
intellectual potential has become one of the most important factors of production.

Key words: New Uzbekistan, market economy, social state, social assistance program, living standards, competitiveness, 
business, economic efficiency.
Аннотация. В статье рассматривается привлечение бизнес-структур к реализации социально значимых 
государственных проектов — от стратегически важных отраслей национальной экономики до сфер, обеспечивающих 
услуги на общенациональном уровне или обслуживающих небольшие региональные объединения — в тех случаях, 
когда собственных финансовых ресурсов государства недостаточно, а сотрудничество между государственными 
и частными партнёрами приобретает всё большую актуальность. С первых этапов перехода Узбекистана к 
рыночным отношениям реализовывались необходимые меры по предварительной социальной защите населения. 
В этих целях широко применялись механизмы регулирования заработной платы, пенсий, стипендий, различных 
пособий, компенсационных выплат, льгот, субсидий и субвенций, а также иных социальных выплат, размеры 
которых регулярно пересматривались.

Опыт развитых стран показывает, что инвестиции, направляемые сегодня в сферу нематериального производства, 
дают ощутимые результаты. Это — капитальные вложения государства в развитие социальной сферы. Ежегодное 
увеличение расходов на подготовку кадров, научные исследования и образование свидетельствует о том, что 
интеллектуальный потенциал становится ключевым фактором производства.

Ключевые слова: Новый Узбекистан, рыночная экономика, социальное государство, программа социальной 
помощи, уровень жизни населения, конкурентоспособность, бизнес, экономическая эффективность.

K I R I S H
Ma’lumki, bozor xo‘jalik yuritishning shunday shakliki, unda raqobat keskin bo‘ladi. Natijada ko‘plab bozor 

tamoyillari asosida faoliyat yuritish ko‘nikmasiga ega bo‘lmagan korxonalar sinadi. Ishsizlik darajasi ortib, 
ijtimoiy nafaqaga ehtiyojmandlar soni ko‘payadi. Buning uchun ijtimoiy nafaqa tayinlash mezonlariga to‘la javob 
bera oladigan “ijtimoiy yordam dasturi” ishlab chiqilishi lozim. Dastur barcha ehtiyojmand aholining kamida 85 
foizini qamrab olsa, bu o‘rinli hisoblanadi. Muhimi, nafaqa tayinlash mezonlariga javob bera oladigan muhtoj 
oilalar hamda aholi qatlamlariga, vaqtinchalik og‘ir sharoitga tushib qolgan fuqarolarga to‘g‘ridan-to‘g‘ri davlat 
ijtimoiy yordami ko‘rsatilishi kerak.

Ilmiy nuqtayi nazardan kelib chiqib, shuni ta’kidlash joizki, zamonaviy bozor iqtisodiyotining asosiy shiori — 
jamiyatda qancha boylar ko‘p bo‘lsa, unda kambag‘allarning soni shunchalik oz bo‘ladi.

M A V Z U G A  O I D  A D A B I Y O T L A R  S H A R H I
Iqtisodiy adabiyotlarda aholi turmush darajasi insonlarning moddiy va ma’naviy ehtiyojlarini qondirish darajasi 

sifatida talqin etiladi. V.N. Salin va Ye.P. Shpakovskayalar “Aholi turmush darajasi — bu inson faoliyatining, eng 
avvalo, real ijtimoiy-iqtisodiy sharoitlar yig‘indisini ifodalovchi murakkab va ko‘p qirrali kategoriya bo‘lib, ijtimoiy 
taraqqiyotning muhim tavsifi hisoblanadi”, deb ko‘rsatadi [2]. Aholi turmush darajasiga moddiy, ma’naviy va 
ijtimoiy ehtiyojlarni qondirish darajasi sifatida qarashlar mavjud [3]. Ushbu ta’rif ko‘proq turmush darajasining 
statistikasini tavsiflaydi, holbuki turmush darajasi ko‘plab omillar ta’sirida o‘zgarib turadigan dinamik jarayondir. 
Bir tomondan, turmush darajasi muntazam o‘zgarib turuvchi turli ne’matlarga ehtiyojlarning tarkibi va miqdori 
bilan belgilanadi, ikkinchi tomondan, bozordagi tovarlar va xizmatlar, aholi daromadlari hamda xodimlar ish haqi 
holatidan kelib chiqib ehtiyojlarni qondirish imkoniyati bilan cheklanadi.

Q.X. Abdurahmonov “turmush darajasi” tushunchasining mazmunini iste’mol sohasi bilan cheklaydigan 
mualliflar nuqtayi nazarini to‘g‘ri deb hisoblaydi. Uning fikricha, turmush darajasi deganda aholining zarur moddiy 
va nomoddiy ne’matlar va xizmatlar bilan ta’minlanish darajasi, ularni iste’mol qilish darajasi tushuniladi [4]. 
X.S. Muxitdinov esa aholi turmush darajasini oshirishni hududlarning ijtimoiy-iqtisodiy rivojlanishiga bog‘laydi 
va aholi turmush darajasini yuksaltirishga xizmat ko‘rsatish sohasini rivojlantirishning ta’sirini yoritib beradi [5].

T A D Q I Q O T  M E T O D O L O G I YA S I
Ushbu maqolani tayyorlashda qiyosiy, tahlil qilish va tanlama kuzatish, statistik hamda koʻp omilli 

ekonometrik tahlil usullari, modellashtirish jarayonlarda iqtisodiy-matematik, noaniq toʻplam nazariyasi, 
prognozlash va boshqa usullar qoʻllanilgan.

T A H L I L  V A  N A T I J A L A R
Inson o‘zining ehtiyoji, xohish va istagi, talab va taklifi bilan bozor iqtisodiyotining asosiy subyekti sanaladi. 

Shuning uchun iqtisodiyot nazariyasini jamiyat fanlari qatoriga qo‘shishadi. Bu fan o‘ziga xos xususiyatlarga 
ega bo‘lib, muayyan bir xalqning real hayotini, aniq bir davlatning boshqalardan keskin farqlantiruvchi jihatlarini 
ifodalashi ham mumkin. Bundan tashqari, iqtisodiy taraqqiyot barcha xalqlarning o‘ziga xos xususiyatlaridan 
kelib chiqib rivojlanadi. Shuning uchun aralash iqtisodiyotning amerikacha, shvedcha, turk modellari kabi 
tushunchalar mavjud.

O‘zbekistonda bozor iqtisodiyotini shakllantirish jarayonida uning barcha jabhalarida yuksaklikka erishish, 
taraqqiyotga faqat mashaqqatli va jasoratli mehnat orqali yetishish asosiy dasturiy tamoyil sifatida qabul qilindi. 
Uning asosiy qonun-qoidalari va tamoyillari Prezident Sh.M. Mirziyoyev tomonidan ishlab chiqilgan tartib va 
hujjatlarda asoslab beriladi. Ularning diqqat markazida davlatning kuchli ijtimoiy siyosat yuritishi turadi, bu esa 
iqtisodiy islohotlarning tez va muvaffaqiyatli amalga oshirilishini kafolatlaydi.

Yangi O‘zbekistonni “ijtimoiy davlat” tamoyili asosida qurish maqsad qilingan. Bunga O‘zbekistonning 
yangilangan Konstitutsiyasida ham alohida e’tibor qaratilgani muhim. Unda shunday deyiladi: “Har kim 
qariganda, mehnat qobiliyatini yo‘qotganda, ishsizlikda, shuningdek, boquvchisini yo‘qotganda va qonunda 
nazarda tutilgan boshqa hollarda ijtimoiy ta’minot huquqiga ega. Qonunda belgilangan pensiyalar, nafaqalar va 
boshqa turdagi ijtimoiy yordamning miqdorlari rasman belgilangan eng kam iste’mol xarajatlaridan oz bo‘lishi 
mumkin emas”.1

1	  Oʻzbekiston Respublikasi Konstitutsiyasi. Rasmiy nashr.-Toshkent: “Oʻzbekiston” nashriyoti, 2023.-28-bet

Amaliy hayotda har bir O‘zbekiston fuqarosi aniq ishonch hosil qildiki, iqtisodiy islohotlar inson manfaatlarini 
ko‘zlab amalga oshirilmoqda. Ish haqi, pensiya va nafaqalar miqdorini, aholi jon boshiga daromadlarni oshirish 
siyosati izchil davom etmoqda. O‘zbekistonda bozor munosabatlariga o‘tishning ilk davridan boshlab aholini 
oldindan ijtimoiy himoyalash bo‘yicha zarur chora-tadbirlar ko‘rib borildi. Shu maqsadda, ta’kidlanganidek, 
miqdori muntazam o‘zgartirib turilgan ish haqi, pensiyalar, stipendiyalar, turli nafaqalar, kompensatsiya to‘lovlari, 
imtiyozlar hamda turli subsidiya va subvensiyalar, qulayliklar tarzidagi to‘lovlarni joriy qilish usuli keng qo‘llanildi.

Rivojlangan mamlakatlar tajribasi shundan dalolat beradiki, bugungi kunda nomoddiy ishlab chiqarish 
sohasiga yo‘naltirilayotgan investitsiyalar o‘z samarasini bermoqda. Bu — mamlakatning ijtimoiy sohani 
rivojlantirish uchun ajratayotgan kapital qo‘yilmalari hisoblanadi. Ta’kidlanganidek, mamlakatda kadrlar 
tayyorlash, ilmiy tadqiqot va ta’lim sohasiga qilinayotgan xarajatlarning yil sayin oshib borishi intellektual 
potensialning ishlab chiqarishdagi eng faol omilga aylanganidan dalolat beradi.

Eng kam ish haqi va pensiyalardan soliq undirilmaydigan bo‘ldi. Ish haqidan soliq undirishda bozor 
tamoyillariga mos tartib joriy etildi. Narxlarning erkinlashtirilishi va pulning qadrsizlanish darajasi keskin oshib 
borishi munosabati bilan daromadlarning eng kam va o‘rtacha miqdori muntazam ravishda ko‘tarib borildi. 
Jamiyat a’zolarini kasb-hunarli qilish, ularning biznes bilan shug‘ullanishlari uchun shart-sharoitlar yaratildi, 
haqiqiy mulkdor sifatida daromad topishlariga imkoniyat ochib berildi (1-rasm).

 
1-rasm. Oʻrtacha oylik ish haqining yillar kesimidagi dinamikasi tahlili (2020–2024)

2020–2024-yillarda o‘rtacha ish haqi izchil oshib borgan, bu esa aholi farovonligini oshirish, iqtisodiy 
islohotlar hamda mehnat bozorida talabning ortishi bilan bog‘liq. Yillik o‘sish sur’atlari ichida 2022-yil eng 
yuqori ko‘rsatkichni (120,6 %) qayd etgan bo‘lsa, 2023-yilda pasayish kuzatilgan (113,5 %). 2024-yilda ish haqi 
miqdori 3,8 million so‘mga yetib, tarixiy eng yuqori natijaga chiqqan. Umuman olganda, bu davrda ish haqi 
siyosati barqarorlikni ta’minlab, aholining ijtimoiy-iqtisodiy ahvolini yaxshilashga xizmat qilgan. Shu bilan birga, 
o‘sish sur’atlari dinamikasini tahlil qilish iqtisodiyotning turli omillar — inflyatsiya, ishlab chiqarish hajmi, soliq 
siyosati va global iqtisodiy sharoitlar ta’sirida shakllanganini ko‘rsatadi.

2017–2024-yillar mobaynida ish haqi va pensiyalarning eng kam miqdori bir necha bor oshirildi. Masalan, 
2023-yil iyuldan ish haqining eng oz miqdori 980 000,0 so‘m bo‘lgani holda, qarilik pensiyasining eng kam 
miqdori 725 000,0 so‘mni tashkil etdi (2-rasm).

2-rasm. Mehnatga haq toʻlashning eng kam miqdori dinamikasi, soʻmda

Mamlakatning ichki iste’mol bozorini himoya qilish hamda oziq-ovqat mahsulotlari va nooziq-ovqat 
mahsulotlarining asosiy turlari iste’molini muayyan darajada saqlab turish bo‘yicha ko‘rilgan chora-tadbirlar 
aholini ijtimoiy jihatdan himoyalab turdi. Dastlabki yillarda non va un mahsulotlari, go‘sht va go‘sht mahsulotlari, 
sut, qand-shakar, o‘simlik moyi, kir sovun, bolalarga zarur ayrim mahsulotlar, shuningdek kommunal va transport 
xizmatlari uchun davlatning bevosita hamda bilvosita yordamlari saqlab turildi. Bu aholiga ijtimoiy jihatdan katta 
yordam berdi. Daromad darajasi turlicha bo‘lgan oilalar bundan ma’lum darajada foydalanish imkoniga ega 
bo‘ldilar. Dastlab murakkab bir paytda iste’mol mollarini sotib olish uchun bir martalik, keyinchalik esa ko‘p 
martalik kuponlarni muomalaga kiritish, kundalik zarur tovarlarning cheklangan turlarini me’yorlangan tarzda 
sotishni tashkil etish ko‘zda tutilgan edi. Ushbu tizim o‘zini to‘la oqladi. U bozorni ishonchli himoya qilibgina 
qolmay, savdo tarmog‘iga barcha zarur oziq-ovqat mahsulotlari va kundalik xarid mollarini muntazam ravishda 
yetkazib turishni ta’minladi, ularni iste’mol qilish hajmlarining kamayib ketishiga yo‘l qo‘ymadi.

Bozorlar zarur iste’mol mollari bilan to‘yintirila boshlagandan so‘ng oziq-ovqat mahsulotlarini me’yorlangan 
tartibda sotishdan voz kechildi va erkin narxlarga bosqichma-bosqich o‘tish boshlandi. Ta’minotdagi me’yorlash 
tizimiga barham berish, xo‘jalik subyektlarining oldi-berdi munosabatlarida erkin narxlarni joriy etish tadbirlari 
aholi ta’minotini yomonlashtirmasdan, “esankirashlarsiz” amalga oshirildi. Buni O‘zbekistondagi iqtisodiy 
islohotlarning birinchi bosqichi natijasida erishilgan muhim yutuqlardan biri sifatida baholash mumkin.

Mamlakatda aholining kam ta’minlangan qismini ijtimoiy jihatdan qo‘llab-quvvatlash chora-tadbirlari ko‘rildi. 
Sh.M. Mirziyoyev ta’kidlaganidek:

“Farovonlik oshgani sayin aholimizning talab va ehtiyojlari ham ortib bormoqda. Mamlakatimiz taraqqiyotini 
yangi pog‘onaga olib chiqish uchun boshqaruv ham, qonunchilik ham, jamiyatimiz ham o‘zgarishi kerak. Agar 
shunday qilmasak, muammolarni ko‘rib, ko‘rmaslikka olsak, zamondan orqada qolamiz. Xalqimiz, yosh avlodimiz 
bizdan rozi bo‘lmaydi. Shu bois ‘Avval — inson, keyin — jamiyat va davlat’ degan g‘oyani Konstitutsiyamizga, 
qonunlarimizga ham, kundalik hayotimizga ham chuqur singdirishimiz lozim. Hozirgi kundagi jiddiy sinovlar 
va bashorat qilib bo‘lmaydigan xavf-xatarlarni yengib o‘tishga qodir bo‘lgan milliy davlatchiligimiz asoslarini 
mustahkamlashimiz zarur.”2 

Ish haqining oshirilishi bilan birga barcha toifadagi maktablarning o‘qituvchilari, bolalar uylari, maktabgacha 
va maktabdan tashqari muassasalar tarbiyachilari, oliy va o‘rta maxsus o‘quv yurtlarining professor-o‘qituvchilari 
va ilmiy xodimlari, ijodiy hamda tibbiy xodimlarni ijtimoiy himoyalash va ularning mehnatini rag‘batlantirish 
maqsadida ularga qo‘shimcha moddiy ne’matlar — kvartira haqi va kommunal to‘lovlar sohasida imtiyozlar 
berildi, yakka tartibda uy-joy qurib olish uchun yer uchastkalari birinchi navbatda ajratiladigan bo‘ldi. Budjet 
mablag‘lari hisobidan yosh oilalar, boquvchisini yo‘qotgan shaxslar va ijtimoiy himoyaga muhtoj aholi 
qatlamlariga subvensiya va subsidiyalar berish yo‘lga qo‘yildi (3-rasm).

2	 “Oʻzbekiston respublikasi Prezidenti Sh.M.Mirziyoyevning Oliy Majlis va Oʻzbekiston xalqiga Murojaatnomasi” 20.12.2022-yil

3-rasm. Oʻrtacha oylik ish haqining tarmoqlar boʻyicha oʻzgarish dinamikasi, yanvar-dekabr, ming soʻmda

Mamlakatda nogironlar va pensionerlarga turli imtiyozlar joriy etila boshlandi. Yoshlarni ijtimoiy 
himoyalashga, ularga ishlab chiqarishdan ajralgan holda o‘qib, bilim olishlari uchun sharoit yaratishga e’tibor 
berildi. 2022–2030-yillarda stipendiyalar bir necha marta oshiriladi. Mamlakatda kuchli oila tizimini barpo 
etishga, sog‘liqni saqlash tizimining ishini yaxshilashga, onalar va bolalar salomatligini muhofaza qilishga, 
kadrlar tayyorlashni takomillashtirishga katta e’tibor qaratila boshlandi.

X U L O S A  V A  T A K L I F L A R
Davlatning korxonalar va ishlovchilardan olgan qo‘shimcha soliq va yig‘imlarni qayta taqsimlashi natijasida 

bu mablag‘lar aholiga ijtimoiy transferlar sifatida yo‘naltiriladi, ijtimoiy soha obyektlarini qurishga sarflanadi va 
aholi turmush darajasini oshirish manbaiga aylanadi. Demak, iqtisodiyot tarmoqlarining rivojlanishi va ulardagi 
samaradorlikning oshishi aholi turmush darajasini yuksaltirish imkoniyatini yaratadi, iqtisodiyotning jadal 
rivojlanishi esa aholi farovonligini ta’minlaydi. Mamlakatimizda bu borada amalga oshirilayotgan islohotlarning 
samaradorligini oshirish uchun iqtisodiyot tarmoqlarining aholi turmush darajasiga ta’sirini chuqur o‘rganish, 
bu yo‘nalishda ilmiy tadqiqotlarni kengaytirish, aholining bandlik darajasi va daromad topish imkoniyatlarini 
oshirish, iste’mol talabi bilan ishlab chiqariladigan mahsulot va xizmatlar hajmini muvofiqlashtirish, yashash 
sharoitlari va standartlarini yanada yuqori darajaga ko‘tarish hamda munosib turmush uchun zarur infratuzilmani 
jadal rivojlantirish zarur.

